
faenzcieng ndei 3

Aen seizcou haenx, caenhguenj gou lij mbouj
caengz daengz nienzgeij doegsaw, daxmeh vanzlij
hawj gou riengz gyoengq daeggo caeuq dahcej caez
bae doegsaw lo, de dauqdaej mbouj cuenggsim
lwgnyez swhgeij lumj ninzloq youzbyaij nei ninz
daengz ranzwnq bae.

Bi seizcou haenx, gou caeuq dahcej daihhaj
naengh youq doengz aen daizsaw. Lwgnyez 1ij mbouj
caengz hag baenz dingq doeng Vahgun haenx, hag
dwk gij yienghceij dahcej song fwngz cuengq bingz,
song cehda ciensim yawj lauxsae. Gij vah najseng
lauxsae youq gwnz hagdangz gangj, moix coenz
cungj lumj diuzroen laeplaeg, doeng daengz aen
banringzgvaq Yahfanh aemq lwgfwnz byaij gvaq naj
dou ranz de haenx.

Baez haenx ngqldeng, moix baez raen Yah-
fanh, ndawsim gou cungj roxnyinh mbouj doengz
bingzciengz, lumjnaeuz gou caeuq de gangjbaenz
cungj yinsiz doxdoengz ndeu, roxnaeuz, caez miz
doengz cungj mimiz ndeu. Cij dwg, youq duenh
seizgan gig nanz ndeu, gou vanzlij mbouj gamj caeuq
Yahfanh gangjvah, mehmbwk Bouxgun mbouj
doengz Hawbyaloz neix, hawj gou roxnyinh de liz
ndaej gig gyawj, youh gig gyae.

Seiq

Gou saenq, Yahfanh caen dahraix geiq mbouj
ndaej gij saeh haenx lo.

Gvaq le haujlai bi, Yahfanh geq baenz Buz-
vang, de aemq dwk daeglan iq coh heuhguh
Daegvang, ndwn youq dangqnaj dou ranz gou caeuq
daxmeh gou gangjgoj. Daegvang bamq youq baih—
laeng Yahfanh ninz, diuz myaiz raezrangrang daj
goek bak de lae roengzdaeuj, loengh dumz buh
baihlaeng Yahfanh. Gou youh ngeixhwnj aensaeh—
cienz haujlai bi gaxgonq, Yahfanh yiengq baihlaeng
baez vid aencij, lwgnyez aemq youq baihlaeng couh
ndaej gwn daengz cij de lo. Aencij Yahfanh vanzlij
gig hung, bongzbadbad cengq rim buh najaek duh
de. Song aen cij caiq hix nyouq mbouj daengz heiq
cij hom lo, daugfanj dwg daeglan duh de, lij dwg
nienzgeij gwn cij, gwnz naj. najaek cungj dwg heiq
cij hom naek daxmeh de.

Gou youh baez ndeu cam daengz gij saeh
haenx, gvendaengz haujlai bi gaxgonq aen roet
roxnaeuz gaemz myaiz haenx — gou cungj dwg
nyaenx mbouj ndaej siengj bae damqdingq gij
caensiengq engq lai, gyoengqde gek dwk seizgan,
mbouj dingz deuqnyex sim gou. Yahfanh riuhaha,
mbouj nyinh swhgeij miz gvaq aen roet roxnaeuz
gaemz myaiz haenx. Seizgan geijcib bi goemq
gvagbae, aen roet roxnaeuz gaemz myaiz haenx senq
couh biengbaenz aen’ anq buqgej mbouj ok lo.
Bouxlawz rox ne, lauheiq, cingq lumj Yahfanh soj
gangj, coengzlaiz couh mbouj miz aen roet roxnaeuz

gaemz myaiz haenx gvaq.

Gij ndaejgeiq daxmeh mumjgyumq youh ngeiz—
laengx. De gaenq geiq mbouj daiq cingeuj diiq lo.
Daxmeh naeuz, mwh haenx lij dwg swnghcanjdui,
miz baez ndeu souhong dauqranz, gyoengqvunz
byaij youq gwnz roen dauqranz, bawxmoq Yahfanh
ok aen roet ndeu, aenroet ok ndaej youh haenq youh
ylengj, vunz seiqghenz cungj cim gvaqdaeuj. Yahfanh
cix mbouj rox saek di, de yawj gyoengq vunzlai,
lumjnaeuz aen roet neix caeuq de cungj mbouj miz
saek di gvanhaeh. Mwhhaenx, Yahfanh gig coz, de
gwed dwk faggvak byaij ndaej mbaecumbiengmbieng,
yamqdin ndaej vaiq dangqmaz. De yawj mbouj raen
vunz fuengzcug Yizfanh ndaw vunzlai, gyoengqde
saeknaj cungj bienq lo, cehda gyoengqde maj ok
oen, diuz dem diuz camz haeuj gwnz ndang de bae.

Yahfanh mbouj leix mbouj langh, neix hawj
vunz fuengzcug Yizfanh mbouj hab’eiq, vunz
daengx aen Hawbyaloz hix cungj mbouj hab’ eiq,
youq gyoengqde yawj daeuj, gienh saeh neix saetlaex
dangqmaz, bawxmoq Yahfanh ceiq noix hix aeu cang
ok gij yienghceij najmong daeuj nyinh swhgeij
saetlaex cij baenz.

Youq ndaw ndaejgeiq daxmeh, mizseiz mbouj
dwg aen roet ndeu, cix dwg gaemz myaiz ndeu.
Ciengzgingj vanzlij dwg youq seiz swnghcanjdui,
vanzlij dwg gyoengq vunz byaij youq gwnz roen sou—
hong daugranz. Yahfanh swnh bak biq gaemz myaiz
ndeu. Gaemz myaiz haenx daj ndaw bak Yahfanh
biq okdaeuj, cinggndei doek youq danggnaj boux
banlaux fuengzcug  Yizfanh  ndeu. Banlaux
sawqmwh fokdengdeng hwnjdaeuj, beng Yahfanh
couh yaek caeuq de gangjlaex. Youq Hawbyaloz,
danghnaeuz mwngz siengj hawj bouxlawz saetnaj,
yiengqg de biq gaemz myaiz ndeu beij dangnaj
vunzlai fak de baez ndeu engq hawj de hojyouq.
Gaemz myaiz ndeu mizseiz mbouj dandan dwg
gaemz myaiz ndeu ndwi, cix dwg hawj de saetnaj.
Gvendaengz viyiemz duh de. Gaemzmyaiz Yahfanh
fouzeiq famh daengz le viyiemz banlaux.

Doeklaeng youh fatseng le gijmaz, youq ndaw
ndaejgeiq daxmeh, diiq cix yied daeuj yled mum]—
gyumq. De sawqmwh fatyienh, swhgeij gingqgyienz
mbouj miz banhfap cingjleix sachgonq — saehgonq
gvendaengz Yahfanh caeuq fuengzcug Yizfanh, couh
lumj gyoengz ndaij luenhcabcab ndeu, seiz mbouj
cingjleix, cungj laihnaeuz gyoengqde gig cingcuj,
caj daengz yaek seiz bae cingjleix, cix fatyienh
gyoengqde luenhcabcab gyaux baenz gyoengz ndeu
lo. Daxmeh naeuz, seiz Yahfanh ngamq haq daeuj,
caeuq gizyawz bawxmoq ityiengh, moix ngoenz hwnq
romh, rap raemx, fugsaeh banlaux, lumjnaeuz hix
mbouj miz maz mbouj ndei, couh dwg sing de
daegbied hung, youh soem youh sang, youq giz gyae
dingqnyi, laihnaeuz cingq doxceng.

Doenggvaq daxmeh Iwnhgangj, gou yawjraen
bawxmoq Yahfanh ndonj gvaq seizgan gyaeraez,
yiengq gou byaij daeuj, de nienzgeij coz ndangdaej
maengh, aencaekhaex hung, aencij hung, fajfwngz
hung, fajdin hung, yamq din miz rengz, sing’ yaem
gok. Moix ngoenz haetromh, gwnz haw mbouj miz
saek boux vunz, cij miz de rap doengjraemx byaij
gvaq, mwhhaenx, vunz Hawbyaloz lij mbouj caengz
singj gvaqdaeuj. Yahfanh itloh caij raemxraiz, baez
rap baez rap dwk rap doengjraemx naeknueng—
nueng dauqranz, ndang de bibuengq, diuz hanz hix
riengzlaeng neuznedned. Yahfanh roengzrengz lumj
bawx Bouxcuengh nei byaij gyawj Hawbyaloz. Haw
mbouj sug de, de roxyiuj; haw caenx de, de hix
roxyiuj, de cij dwg mbouj roxyiuj, mbouj dandan dwg
diuz haw ndeu aeu de bae najdoiq, lij miz gij
doxgaiq cienbak bi seizgan caem roengzdaeuj haenx
aeu de bae najdoiq.

Gou mbouj rox Yahfanh coz baenzlawz daj
genjdanh cinghseuq biengbaenz ak nyanq, lauheiq,
ndawsim Yahfanh couh itcig youq miz lingh boux
Yahfanh ak youh nyanq? Gou mbouj roxyiuj. Mwh-
haenx gou lij mbouj caengz okseng, liz gou
bungzraen Yahfanh lij gek miz ciblai bi, caj gou
majhung daengz ndaej geiq saeh, Yahfanh gou soj
raen couh dwg boux Yahfanh ak youh nyanq haenx

lo. (4)



